
Abstract. This article explains the basics of gender analysis and its steps, the specifics of gender analysis methods, as well as the Harvard Gender Analysis Framework, Moser’s Gender Analysis Model, Women’s Development and Gender and Development Policy тatrix, Gender Analysis тatrix, Gender practical and strategic needs and gender-classified information and its importance Gender analysis can be done in all sectors of society and provides information on the impact of different policies and programs on the different needs and circumstances of women and men, especially in development planning. It is important to understand the different forms of women’s and men’s participation in social, cultural, economic, and legal activities, depending on age, gender, race, ethnicity, culture, class, age, behavior, and disability.

Удиртгал
Ихэнх хөгжиж буй улс орнуудад эмэгтэйчүүд, эрэгтэйчүүдтэй харьцуулахад нийгэмд эзлэх байр суурь харьцангуй доогуур байдаг уламжлалтай. Саяхан болтол эдгээр улс орнуудад хөгжлийн төлөвлөлтийн судалгааны хүн ам, эрүүл мэнд, гэр бүл төлөвлөлтийн асуудлуудад л эмэгтэйчүүдийг авч үзэхэд анхаарч байв. Гэр бүлийн хүчирхийлэл, улс төр, бизнесийн үйл ажиллагаанд оролцох оролцоо зэрэг бусад асуудлын талаар харьцангуй бага мэддэг байв. Тиймээс хүйсээр ангилсан мэдээлэл дээр тулгуурлаж, нийгэм эдийн засгийн хөгжлийн явцад эрэгтэйчүүд эмэгтэйчүүдийн оролцоог тооцох явдал маш чухал учраас жендэрийн шинжилгээг хийх шаардлагатай болсон. Эмэгтэйчүүд хөгжилд гэсэн хандлага (WID) нь 1970-аад онд үүссэн бөгөөд хөгжлийн төслүүдэд “эмэгтэйчүүдийн асуудал”- ыг шийдвэрлэхийг уриалжээ. Хожим нь 1980-аад онд Жендэр ба хөгжил гэсэн хандлага (GАD) нь тусдаа байгаа эмэгтэйчүүдийн асуудлыг харахаас илүүтэй жендэрийн харилцаанд илүү их анхаарал хандуулахыг санал болгов.
Жендэрийн дүн шинжилгээ гэдэг нь хөгжлийн үйл явцад нөлөөлж буй жендэрийн нөхцөл байдлыг судалдаг нийгэм эдийн засгийн шинжилгээний нэгэн төрөл юм. Жендэрийн шинжилгээ нь эрэгтэй, эмэгтэй хүмүүсийн хоорондын харилцаа, тэдгээрийн нөөц, хүртээмж, үйл ажиллагаа, бие биетэйгээ харьцахад тулгардаг бэрхшээлийг ойлгоход ашигладаг арга юм. Жендэрийн шинжилгээ нь хүйс, арьс өнгө, үндэс угсаа, соёл, анги давхраа, нас, зан байдал, хөгжлийн бэрхшээлээс хамааран нийгэм, эдийн засаг, хууль эрх зүйн үйл ажиллагаанд эмэгтэй, эрэгтэй хүмүүсийн оролцооны янз бүрийн хэлбэрийг ойлгоход ач холбогдолтой.
Жендэрийн дүн шинжилгээгээр бодлого, хөтөлбөрт эмэгтэйчүүд, эрэгтэйчүүдийн ялгаатай хэрэгцээ шаардлага болон нөхцөл байдлаас шалтгаалсан нөлөөллийн талаарх мэдээллийг олж авдаг. Ийм мэдээлэл нь эмэгтэй, эрэгтэй хүмүүсийн ялгаатай хэрэгцээ шаардлагыг бодлого, хөтөлбөрт нэвтрүүлэх эсвэл сайжруулахад чухал үүрэг гүйцэтгэдэг.
Жендэрийн дүн шинжилгээ нь эмэгтэйчүүд, эрэгтэйчүүд, охид, хөвгүүдийн гэр бүл, нийгэм, эдийн засаг, хууль эрх зүй, улс төрийн үйл ажиллагаанд гүйцэтгэж буй олон янзын үүргийг тодорхой ялгаж харуулдаг. Жендэрийн шинжилгээ нь эмэгтэй, эрэгтэй хүмүүсийн хэрэгцээ, оролцооны түвшин, нөөцөөс хүртэх боломж, хөгжлийн хүртээмж, хяналт, шийдвэр гаргах эрх мэдэл болон бусад ялгааг судлаж тодорхойлох шинжилгээ юм.
Жендэрийн дүн шинжилгээгээр жендэрийн тэгш бус байдлыг тодорхойлж, шийдвэрлэхэд дараах асуудлыг анхаарна (Queensland government, 2009). Үүнд:
Нөөц, боломж, эрх мэдлийн тэгш бус хуваарилалт дээр үндэслэсэн эмэгтэй, эрэгтэй хүмүүсийн хоорондын ялгааг хүлээн зөвшөөрөх;

Бодлого боловсруулах бүх үе шатанд эмэгтэй, эрэгтэй хүмүүсийн ялгаатай хэрэгцээг тодорхой болгож тусгах;
Бодлого, хөтөлбөр, төсөл нь эмэгтэй, эрэгтэй хүмүүст өөр өөр нөлөө үзүүлж болохыг хүлээн зөвшөөрөх;
Эмэгтэйчүүд, эрэгтэйчүүдийн үзэл бодлыг сонсож, бодлого, хөтөлбөр, төсөл боловсруулахад оролцуулах;
Нийгэм, улс төр, эдийн засгийн амьдралд эмэгтэйчүүдийн оролцоог дэмжих;
Илүү сайн мэдээлэлтэй, жендэрийн мэдрэмжтэй, үр дүнтэй оролцоог дэмжих
Жендэрийн шинжилгээ нь эмэгтэйчүүдэд тулгарч буй нийгмийн тэгш бус байдлыг хүлээн зөвшөөрч түүнийг арилгахад бодлого, хөтөлбөр, төсөл боловсруулагчдыг мэдээллээр хангах зорилготой. Үүнд эмэгтэйчүүдийн үүрэг, хариуцлага, туршлага, тэдгээрийн нөөц, хүртээмж, шийдвэр гаргах түвшинг харгалзан үзэх шаардлагатай. Жендэрийн дүн шинжилгээ нь бодлого боловсруулагчдад тухайн нөхцөл байдал, салбарын жендэрийн тэгш бус байдлыг ойлгох боломжийг олгодог бөгөөд энэ нь өнөөгийн байдлыг хүйсийн шинжээр тайлбарлах төдийгүй зорилтот бүлэгт жендэрийн ялгааг харгалзан үзэх шалтгаан, үр дагаврыг судалдаг. Мөн жендэрийн тэгш бус байдал, ялгаварлан гадуурхалтын үндсэн шалтгааныг олж харах нь жендэрийн тэгш бус байдлыг арилгах, холбогдох арга хэмжээг авах, бодлого, хууль тогтоомж болон нийгмийн ажлын үйлчилгээг жендэрийн мэдрэмжтэй болгоход хувь нэмэр оруулж байгаагаараа бүх иргэдийн ялангуяа эмэгтэй, эрэгтэй хүмүүсийн хэрэгцээг зохих ёсоор хангаж өгөх үндэс суурь болж өгдөг. Жендэрийн дүн шинжилгээгээр нөөцийг хэн хуваарилах, хэн хяналт тавих, хэн шууд болон шууд бус ашиг тусыг хүртэх, хэн алдаж хохирох магадлал өндөр байгааг хэлж өгөхөөс гадна тухайн нөхцөл байдлын шалтгаан үр дагаврын талаар нарийвчилсан мэдээлэл өгдгөөрөө ач холбогдолтой.
Жендэрийн дүн шинжилгээ нь жендэрийн мэдрэмжтэй стратеги боловсруулах, хөгжлийг төлөвлөх эхний алхам юм. Жендэрийн дүн шинжилгээ нь дараах зүйлсийг багтаадаг. Үүнд:
Зорилтот бүлгийн хүн амын талаарх хүйсээр ангилсан тоон мэдээ болон жендэрийн мэдрэмжтэй мэдээллийг цуглуулах;
Хөдөлмөрийн хуваарь дахь хүйсийн ялгааг, эмэгтэй, эрэгтэй хүмүүсийн нөөц боломжоос хүртэх, түүнийг хянах боломжийг тус тусад нь илрүүлэх;
Охид, хөвгүүдийн, эмэгтэйчүүд, эрэгтэйчүүдийн хэрэгцээ, тэдэнд тулгарч буй саад бэрхшээл, боломж бололцоог ойлгох;
Тухайн нийгмийн нөхцөл байдалд тулгарч буй саад бэрхшээл, боломж бололцоог өргөн хүрээнд илрүүлэх (ЖҮХ, 2014)
Байгууллагуудад хийх жендэрийн дүн шинжилгээ нь тэдний үзүүлж буй үйлчилгээний чанар, хүртээмж эмэгтэй, эрэгтэй хүмүүст хэрхэн нөлөөлдөг, эсвэл байгууллагуудын ажлын орчин нөхцөл, дүрэм журам, ажлын байран дээр ажилд авах шалгуур үзүүлэлт, хөдөлмөрийн хуваарилалт, эмэгтэйчүүдийн шийдвэр гаргах албан тушаалд хамрагдах боломж зэрэг нь жендэрийн мэдрэмжтэй байгаа эсэхэд анхаардаг. Байгууллагад жендэрийн дүн шинжилгээ хийхэд ихэвчлэн жендэрийн аудитын арга зүйг ашигладаг. Бүхий л бодлого, хөтөлбөр, төсөл, үйл ажиллагааны хүрээнд нас, хүйс, арьсны өнгө, үндэс угсаа, соёл, анги давхраа, хөгжлийн бэрхшээлийг харгалзсан жендэрийн дүн шинжилгээ шаардлагатай байдаг.
Жендэрийн дүн шинжилгээг судалгааны тодорхой арга зүй дээр тулгуурлаж хийдэг. Судалгааны цар хүрээ, онцлог байдлаас хамааран ямар арга, аргачлал хэрэглэх вэ? гэдэгт анхаарлаа хандуулах нь чухал. Жендэрийн дүн шинжилгээг хийхдээ ямар асуудлуудыг голлон чухалчлах вэ? гэдгээ сонгож судалгааны дараах асуудлыг анхаарах ёстой (АХБ, 2006). Үүнд:
Аргачлал
Бэлэн байгаа бичиг баримт дээр үндэслэн дүн шинжилгээ хийх
Судлахаар сонгосон сэдвийн зорилтот бүлгүүдийн нийгэм-эдийн засгийн байдлын талаарх танилцуулга зэрэг материал, мэдээллийг судлах (жишээ нь статистикийн мэдээлэл, ядуурлын талаарх судалгаа, жендэрийн судалгаа, бусад бичиг баримт)
Холбогдох хууль эрх зүйн, бодлогын болон бүтэц зохион байгуулалтын тогтолцоо,

жендэрийн үр дагаврыг шинжлэх
Өрхийн судалгаа
Жендэрийн ялгаатай нийгэм-эдийн засгийн бүтцийн дүр зургийг гаргаж зорилтот хүн амын нөхцөл байдлыг судлах
Тоон мэдээллийг цуглуулах (асуулга, статистик арга, контент анализ)
Чанарын мэдээллийг цуглуулах (оролцооны аргаар үнэлгээ хийх, бүлгийн хэлэлцүүлэг, ганцаарчилсан ярилцлага)
Цуглуулах тоо баримт
Макро түвшний бүтэц зохион байгуулалт, тогтолцоо
Салбарын бодлого болон хууль эрх зүй, бүтэц зохион байгуулалтын тогтолцоонд жендэрийн үзүүлэх нөлөө
Хэрэгжүүлэгч агентлагийн чадавх ба жендэрийн асуудлыг анхаарч үзэх хүсэл эрмэлзэл
Нийгэм-эдийн засгийн мэдээлэл
Хүн амын судалгаа
Өрхийн хэмжээ, хамаарлын харьцаа
Өрх толгойлсон эмэгтэйчүүд, эмэгтэйчүүдийн эзэлж буй хувь
Ядуурал ба хөдөлмөр эрхлэлт
Өрхийн орлогын түвшин болон хувь хүмүүсийн орлогын эх үүсвэр, хүйсээр, насаар
Өрхийн зарлагын хэв маяг ба шийдвэр гаргалт, хүйсээр
Ядуурлын дүр зүраг (ядуурлын түвшнээс доогуур амьжиргаатай хүн амын эзэлж буй хувь, орлогын хуваарилалт, ядуурлын шинж чанар ба шалтгаан)
Ядуурал жендэрийн харилцан хамаарал (ядуурлын түвшний хоорондын холбоо, ядуурлын эмэгтэйчүүдэд үзүүлж буй нөлөө)
Хувиараа хөдөлмөр эрхэлж эмэгтэйчүүдийн эзэлж буй хувь ба ажлын төрөл
Ажилгүйдлийн түвшин, хүйсээр
Эрүүл мэнд
Хүн амын өсөлтийн хувь
Нярай болон эхийн эндэгдлийн хувь, хүйсээр
Үйлчилгээний хүртээмж ба газар зүйн тархалт
Төрөлтийн түвшин болон шийдвэр гаргах
Өрхийн хоол хүнсний хуваарилалт болон тэжээллэг байдал, хүйсээр
Гэр бүлийн хүчирхийлэл
Боловсрол ба хүүхдүүд
Бичиг үсэгт тайлагдах ба сургуульд элсэгчдийн байдал, хүйсээр
Сургуулиас завсардсан хүүхдийн тооны харьцаа, хүйсээр
Хүүхдийн хөдөлмөр эрхлэлт, гудамжны хүүхдийн тоо, хүйсээр
Эмэгтэйчүүдийн байдал
Эмэгтэйчүүдийн эсрэг хүчирхийллийн цар хүрээ
Улс төрд эмэгтэйчүүдийн төлөөлөл
Эрэгтэйчүүд, эмэгтэйчүүдийн нийгэм-соёлын ойлголт болон бодит байдал
Жендэрийн ялгаварлан гадуурхалт ба жендэрт суурилсан хүчирхийлэл
Хууль эрх зүй, шударга ёс
Жендэрийн үүрэг ба хариуцлага

Жендэрийн дүн шинжилгээний ашиглалт
Бодлого, хөтөлбөр, төслийг илүү сайн ойлгож сайжруулах арга замыг хайж байгаа тохиолдолд жендэрийн дүн шинжилгээг хийдэг. Жендэрийн дүн шинжилгээг дараах нөхцөл байдалд хийхэд тохиромжтой гэж үздэг. Үүнд:
Төслийн анхны саналыг боловсруулах үед
Бодлого хэрэгжүүлэхийн өмнө
Төсөл, бодлогын дунд хугацааны хяналт шинжилгээ, үнэлгээ хийх явцад
Жендэрийн нөхцөл байдлын талаарх ойлголтыг өргөжүүлэх шаардлагатай үед
Эмэгтэй, эрэгтэй хүмүүсийн нийгмийн оролцоо ямар байгааг мэдэх, жишээ нь боловсрол, эрүүл мэнд, газар өмчлөл, хөдөлмөрийн зах зээл, шийдвэр гаргах түвшинд, байгалийн нөөцийг ашиглах, хянах
Ядуурал, шилжилт хөдөлгөөн, жендэрт суурилсан хүчирхийлэл гэх мэт хөгжлийн өвөрмөц сорилт бэрхшээлийг шийдвэрлэх туршлагыг танин мэдэх
Янз бүрийн бүлгүүдийн бүрэн оролцоог хангахад учруулж буй саад бэрхшээлийг ойлгох
Нийгмийн зорилтот бүлгийхний эмзэг байдал, тэгш бус байдлын нөхцөл, шинж чанарыг танин мэдэх
Хувь хүн, бүлэг, нийгмийн ашиг сонирхолд шууд сөргөөр нөлөөлж буй соёл, нийгмийн зан байдлын талаар эргэцүүлэх (UNDP, 2016)

Жендэрийн дүн шинжилгээний алхмууд
Жендэрийн дүн шинжилгээ нь ашиглахад хялбар, энгийн, тодорхой байдаг. Ийм ч учраас жендэрийн дүн шинжилгээ хийх арга зам нь бодлого боловсруулагчдыг мэргэжлийн хувьд чадавхижуулж, жендэрийн асуудлаарх ойлголтын хомсдолыг арилгадаг. Мөн эрэгтэй, эмэгтэй хүмүүсийн үүрэг роль, үйл ажиллагаа, үйлчилгээ хүртэх боломж, хэрэгцээ, өрхийн болон олон нийтийн эрх мэдлийн бүтэц, хэвшмэл ойлголт зэргийг бүрдүүлж буй нийгмийн хүлээлтийн талаарх мэдээлэл хомс байгаа тохиолдолд ч мөн дүн шинжилгээ илүү чухал ач холбогдолтой болдог.
Жендэрийн дүн шинжилгээний хүрээнд дараах асуудлуудыг илүү тодорхой болгодог. Үүнд:
Юу сайжирч, юу улам дордож байна вэ? гэсэн асуултанд хариулж аливаа салбар дахь хөгжлийн нөхцөл байдлыг тодорхойлдог.
Хэнд ямар нөөц байна вэ? гэсэн асуултанд хариулж, төрөл бүрийн салбарууд дахь эрэгтэй, эмэгтэй хүмүүсийн үүрэг роль, үйл ажиллагааг тодорхойдог.
Хэн юутай вэ? Хэнд юу хэрэгтэй вэ? гэсэн асуултанд хариулж, эрэгтэй эмэгтэй хүмүүсийн дундах хөрөнгө нөөцийн хүртээмж, эрх мэдлийг тодорхойлдог.
Эрэгтэй, эмэгтэй хүмүүсийн хэрэгцээг хангахад гарч буй ялгааг арилгахын тулд юу хийх хэрэгтэй вэ? Хөгжлөөр тэдэнд юуг хүргэж, түгээх хэрэгтэй вэ? гэсэн асуултад хариулж, шаардлагатай үйл ажиллагааг тодорхойлно. Тодорхой бодлого, хөтөлбөрийн агуулгад жендэрийн асуудлыг тусгаж өгснөөрөө төлөвлөгчид давхар суралцаж байдаг бөгөөд үүгээр жендэрийн дүн шинжилгээ хийх аргын практик шинж илэрч байдаг. (ЖҮХ, 2014)
Жендэрийн дүн шинжилгээг дараах 8 алхамаар хийж болох юм.

Дүн шинжилгээний асуудлыг тодорхойлох
Судлах асуудлын мөн чанар, цар хүрээ, ач холбогдлыг өнөөгийн бодлогын орчинд нь авч үзэж, дүн шинжилгээний зорилго, зорилт, үр дүнгийн шалгуур үзүүлэлт, мониторингийн үйл явц, үр дүнд хүрэхэд хэнтэй түншлэх болон ямар үүрэг хариуцлагатай ажиллахыг тодорхойлдог.

Хоёрдогч мэдээлэл цуглуулах төлөвлөгөө боловсруулах
Жендэрийн дүн шинжилгээ хийх зорилттой холбоотой мэдээлэл цуглуулах төлөвлөгөө боловсруулахын тулд дараах асуултыг анхаарна. Үүнд:

Ажлын хүлээгдэж буй үр дүн нь эмэгтэй, эрэгтэй хүмүүст хэрхэн ялгаатай нөлөөлөх вэ?
Хэрэгжих ажилд эмэгтэй, эрэгтэй хүмүүсийн өөр өөр үүрэг, байр суурь хэрхэн нөлөөлөх вэ?
Мэдээлэл цуглуулах төлөвлөгөөнд жендэрийн асуудлыг агуулсан цуглуулах мэдээлэл, өгөгдлийн эх сурвалж, судалгааны асуултууд, түүнийг хэн цуглуулах, мэдээлэл цуглуулах, дүн шинжилгээ хийх арга, мэдээлэл хэрхэн ашиглах талаарх мэдээллийг багтаасан матрицийг боловсруулна.

Хоёрдогч мэдээллийн эх сурвалжийг шинжлэх
Жендэрийн дүн шинжилгээний зорилттой холбоотой жендэрийн асуудлаар хэвлэгдсэн, хэвлэгдээгүй судалгаа шинжилгээ болон хүйсээр ангилсан мэдээллийг хайна.

Хоёрдогч мэдээллийг шинжлэх
Цуглуулсан мэдээллийн эх сурвалжаас жендэрийн ялгааны талаарх мэдээллийг авахын тулд жендэрийн дүн шинжилгээний хүрээний (GAF) үндсэн асуудлуудыг ашиглана (өмч хөрөнгө эзэмшилт, итгэл үнэмшил, ойлголт, дадал туршлага, оролцоо, институци, хууль, бодлого). Жендэрийн дүн шинжилгээ хийх асуудал, зорилтод жендэрийн ялгаа, тэгш бус байдал хэрхэн нөлөөлж болохыг ойлгохын тулд одоо байгаа мэдээлэл хангалттай байгаа эсэхийг үнэлнэ. Жишээ нь,
Эмэгтэйчүүд ба эрэгтэйчүүдийн хөрөнгө, нөөц, нийгмийн ажил болон халамжийн үйлчилгээг авах боломж, хүртээмж, ялгаа,
Эмэгтэйчүүд, эрэгтэйчүүдийн цалинтай, цалингүй, сайн дурын хөдөлмөр, асрамжийн ажил, өрх, нийгэм дэх үүрэг хариуцлагын хоорондох ялгаа, тэгш бус байдал,
Удирдах үүрэг, шийдвэр гаргах, эрх зүйн байдлын хувьд ялгаатай байдал,
Бодлого, хөтөлбөр, үйлчилгээ нь эмэгтэй, эрэгтэй хүмүүст нөлөөлж болзошгүй ялгаа, эмэгтэйчүүд, эрэгтэйчүүдийн боломж, нийгэм, эдийн засгийн нөхцөл, сайн сайхан байдалд сөргөөр нөлөөлж болзошгүй эсэхийг үнэлнэ.

Мэдээллийн цоорхой (gaps) болон зөрчлийг тодорхойлох
Хэрэв 3-р алхам дахь эхний тойм дүн шинжилгээ шалгуур үзүүлэлтийг хангаагүй бол ямар мэдээлэл дутагдаж байгааг олж тогтоож, мэдээлэл цуглуулах төлөвлөгөө боловсруулна. Зорилттой холбоотой жендэрийн асуудлын талаарх мэдээлэл дэх зөрүүгээс гадна нэмэлт шинжилгээ хийхийг шаардаж буй зөрчилтэй дүгнэлтүүд байж болох юм. Тиймээс дүн шинжилгээний зорилтод нөлөөлөх нөлөөллийг үнэлэх шаардлагатай мэдээллийг олж шинжилгээнд хамруулна.

Мэдээлэл цуглуулах анхан шатны төлөвлөгөө, хэрэгслийг боловсруулах
Энэ алхмаар судалгааны асуулт боловсруулах, судалгааны аргыг сонгох, дүн шинжилгээний зорилготойгоо уялдуулан асуултуудын аль нь хамгийн тохиромжтой болохыг тодорхойлно. Зарим асуудлыг тоон аргаар, заримыг чанарын аргаар судлах нь илүү тохиромжтой байдаг.

Дүн шинжилгээ хийх
Жендэрт чиглэсэн өгөгдлийг тоон болон чанарын шинжилгээний аргыг ашиглан дүн шинжилгээ хийнэ. Дүн шинжилгээний гол онцлог нь жендэрийн дүн шинжилгээний хүрээний (GAF) буюу өмч хөрөнгө эзэмшилт, итгэл үнэмшил, ойлголт, дадал туршлага, оролцоо, институци, хууль, бодлого зэрэг үндсэн асуудлуудтай холбогдсон өгөгдөл дээр төвлөрдөг. Дүн шинжилгээ нь эрэгтэй, эмэгтэй хүмүүсийн талаарх мэдээлэл, ялгаатай эмэгтэй, эрэгтэй хүмүүсийн талаарх мэдээллийг жишээлбэл, үндэс угсаа, бэлгийн чиг баримжаа, нас, нийгмийн давхраа, оршин суугаа газар, арьсны өнгө зэргээр харьцуулахаар хийгдсэн байх ёстой. Эдгээр харьцуулалтууд нь эмэгтэй эсвэл эрэгтэй хүний оролцооны түвшин, манлайлал, үйлчилгээнд хамрагдах, зан төрх, эрэгтэй, эмэгтэй хүмүүсийн нийгмийн оролцоонд нөлөөлж буй ялгаатай байдал, зорилтот болон эрсдлийн байдалд нөлөөлж болзошгүй цоорхой ба тэгш бус байдал байгаа эсэхийг илтгэх ёстой. Шинжилгээнд эдгээр зөрүү, ялгаа яагаад байгаа талаарх

шалтгаан, ойлголттой болох ба тэдгээр нь эрэгтэй, эмэгтэй хүмүүсийн боломж, бололцоо, хүсэл эрмэлзэлд хэрхэн нөлөөлж байгааг ойлгох хэрэгтэй.

Хяналтын шинжилгээ
Жендэрийн дүн шинжилгээний эцсийн алхам нь тодорхойлогдсон жендэрийн ялгаа хэрхэн эрэгтэй эмэгтэй хүмүүсийн мэдлэг, дадал хэвшлийн байдал, тусламж үйлчилгээний хүртээмжийг хязгаарлаж байгааг авч үзнэ. Дүн шинжилгээ нь зорилгоо биелүүлэхэд саад болж буй эсвэл саадыг хөнгөвчлөх жендэрт суурилсан хязгаарлалт, боломжуудыг тодорхойлоход чиглэгддэг. Дүн шинжилгээнд үндэслэн зөвлөмжүүдийн үндэслэлийг тодорхойлж, таатай, таагүй нөлөө, үр дагавар, бодлогын орчны асуудлаар зөвлөмжийг боловсруулна.

Жендэрийн дүн шинжилгээ хийх аргачлал
Жендэрийн дүн шинжилгээ хийх аргачлалын томоохон жишээ, загварт Харвардын дүн шинжилгээний хүрээ болон Мосерын загвар, жендэрийн дүн шинжилгээний матриц, эмэгтэйчүүдийг чадавхижуулах хүрээ ордог. Жендэрийн дүн шинжилгээний аргачлалуудыг ашиглан аль ч салбарт, байгууллагад жендэрийн дүн шинжилгээ хийж болно.
Харвардын дүн шинжилгээний хүрээ. Харвардын дүн шинжилгээний хүрээг Жендэрийн үүргийн хүрээ эсвэл Жендэрийн дүн шинжилгээний хүрээ гэж нэрлэдэг. 1984 онд Кэтрин Оверхолт болон бусад судлаачид жендэрийн дүн шинжилгээ хийхэд зориулагдсан анхны хүрээг санал болгосон. Энэ нь хөгжлийн үйл явцад эмэгтэйчүүдийг оролцуулах үр ашгийн хандлага дэлгэрч байсан үед АНУ-ын Харвардын Олон улсын хөгжлийн хүрээлэнгийн судлаачид АНУ-ын Олон улсын хөгжлийн агентлагийн (ОУХА) Эмэгтэйчүүд хөгжилд (WID) байгууллагатай хамтран боловсруулжээ.
Энэхүү хүрээ нь хөгжлийн үр нөлөөг бий болгохын тулд эмэгтэйчүүдэд төдийгүй эрчүүдэд нөөцийг хуваарилахад зориулагдсан хөгжлийн төслийг хэрэгжүүлэхэд эдийн засгийн ач холбогдолтой гэж үздэг.
Харвардын дүн шинжилгээний хүрээ нь олон нийтийн болон өрхийн түвшинд мэдээлэл цуглуулах хэрэгсэл юм. Энэ нь үндсэн гурван бүрэлдэхүүн хэсэгтэй: үйл ажиллагааны хэв шинж (хэн юу хийдэг вэ?), хөрөнгө нөөцийн хүртээмж болон хяналтын хэв шинж (хэн юуг хүртэж байгаа болон хэрхэн хянадаг вэ?’), нөлөөлөх хүчин зүйлүүдийн шинжилгээ жендэр хэрхэн нөлөөлдөг вэ?) (Candida March, Ines Smyth, Maitrayee Mukhopadhy, 2010)
Үйл ажиллагааны хэв шинж нь олон нийтийн үйлдвэрлэлийн ба нөхөн үржихүйн холбогдох бүх үүргийг тодорхойлж, “Хэн юу хийдэг вэ?” гэсэн асуултанд хариулт аван баримт цуглуулж, хүйс тус бүрээр дүн шинжилгээ хийдэг.
Хөрөнгө нөөцийн болон үр ашгийн хүртээмж, хяналтын хэв шинж нь үйл ажиллагааны хэв шинжээр тодорхойлсон үүрэгтэй холбоотой нөөц боломжийг тодорхойлдог ба тодорхойлсон үүргийг гүйцэтгэхдээ ашигладаг хөрөнгө нөөцүүдийн жагсаалтыг гаргах боломж олгодог. Үүгээрээ эрэгтэй, эмэгтэй хүмүүсийн хөрөнгө нөөцийн хүртээмжтэй байдал, өрх гэрт (орон нутаг, хүн амын хэсэгт) хөрөнгө нөөцийг ашигласнаар бий болох үр ашиг, хэрэглээг хэн нь хянадаг зэргийг илэрхийлдэг. Хүртээмжтэй байдал гэдэг нь та хөрөнгө нөөцийг ашиглах боломжтой хэдий ч түүнийг хянах боломжгүй. Жишээ нь: эмэгтэйчүүд орон нутгийнхаа улс төрийн зарим нэг үйл ажиллагааны явцад оролцож болох авч асуудлыг хэлэлцэх болон шийдвэр гаргах явцад хянах эсхүл нөлөөлөх боломж тун бага. Хөрөнгө нөөцийг хянаж буй хүн нь түүний ашиглалт, зарцуулалтыг шийддэг эцсийн шийдвэр гаргагч нь байдаг.
Нөлөөлөгч хүчин зүйлсийн арга хэрэгсэл нь өмнөх хоёр хэв шинжид дурьдсан хүйсийн дагуу хөдөлмөр хуваарилалтын ялгаа, хүртээмж мөн хяналтад нөлөөлөх хүчин зүйлүүдийн зураглалыг гаргахад тусална. Өнгөрсөн болон одоо нөлөөлж буй хүчин зүйлүүдийг тодорхойлсноор ирээдүйн чиг хандлагыг таамаглаж болно. Нөлөөлж буй хүчин зүйлүүдэд жендэрийн харилцааг тодорхойлж өгдөг бүхий л зүйлс болон эрэгтэй, эмэгтэй хүмүүст тохиолдох төрөл бүрийн боломжууд, тулгарч болох бэрхшээлүүдийг багтаадаг.
Эдгээр хүчин зүйлүүд нь гүн гүнзгий, өргөн хүрээтэй мөн харилцан уялдаа холбоотой. Үүнд:
Олон нийтийн тогтсон загвар, нийгмийн шатлан захирах ёс, өрх гэр / нийгмийн хэв маяг, соёлын дадал зуршил мөн шүтлэг бишрэл/

Хүн ам зүйн нөхцөл байдал
Улс төр, нийгмийн бүтэц зохион байгуулалт/үүнд: засаг захиргааны хүнд суртлын тогтолцоо, мэдлэг, чадвар, технологийн дэвшил, түгээн дэлгэрүүлэлтийн тогтолцоо зэргийг багтаана/
Эдийн засгийн ерөнхий нөхцөл байдал/жишээ нь: ядуурлын түвшин, инфляцийн түвшин, орлогын хуваарилалт, олон улсын худалдааны бодлого, дэд бүтэц/
Дотоод ба гадаадын улс төрийн үйл явц
Хуулийн шалгуур үзүүлэлтүүд
Сургалт ба боловсрол
Хөгжлийн/туслах ажилчдад хандах бүх нийтийн хандлага
Нөлөөлж буй хүчин зүйлсийг тодорхойлсноор дээрхи үзүүлэлтүүдээс аль нь эрэгтэй эсхүл эмэгтэй хүмүүсийн үйл ажиллагаа эсхүл хөрөнгө нөөцөд нөлөөлж байгааг, мөн эргээд хүмүүс түүнд нь хэрхэн нөлөөлж буйг тооцоолох зорилготой юм. Тус аргачлал нь хөгжлийн үйл ажиллагааг төлөвлөхөд анхаарах шаардлагатай, орчны бэрхшээлүүд болон боломжуудыг тодорхойлоход туслах зорилготой. (ЖҮХ, 2014)
Мозерын жендэрийн дүн шинжилгээний загвар. 1970-аад онд эмэгтэйчүүдийн асуудлыг тусгайлан авч үзэж байсан Эмэгтэйчүүд хөгжилд (WID) хандлагын дараа эрэгтэй эмэгтэй хүмүүсийн асуудлыг цогцоор нь шийдвэрлэх, жендэрийн төлөвлөлтийг нэгдсэн байдлаар хэрэгжүүлэх шаардлагатай гэсэн Жендэр ба хөгжил (GAD) хандлага түрж орж ирсэн.
Энэхүү Жендэр ба хөгжил хандлага нь уламжлалт төлөвлөлтийн аргуудыг эргэж харахад хүргэсэн. Кэролайн Мозер энэхүү загвараа 1980-аад оны эхээр Их Британийн Лондонгийн Их Сургуульд Хөгжлийн Төлөвлөлтийн Нэгжид ажиллаж байхдаа жендэрийн дүн шинжилгээний арга болгон боловсруулжээ. Дүн шинжилгээнээс үйл хэрэг рүү шилжихдээ Кэролайн Мосер нь Карен Левитай хамтран үүнийг жендэрийн бодлого, төлөвлөлтийн арга хэлбэр болгон хөгжүүлжээ. Мозерийн аргыг хот төлөвлөлт, тээврийн төлөвлөлт гэх мэт төлөвлөлтийн үндсэн аргачлал болгон боловсруулсан байна. Үүнийг олон янзын хөгжлийн байгууллагууд ашиглаж ирсэн.
Дээр дурьдсанчлан, Мозерын загвар нь төлөвлөлтийн нэг хэлбэр болох жендэрийн төлөвлөлтийг бий болгохыг зорьсон. Жендэрийн төлөвлөлтийн зорилго нь эмэгтэйчүүдийг хараат бус байдлаас чөлөөлөх, тэгш байдал, шударга ёс, эрх мэдэлд хүргэх явдал юм. Мозерын загвараар төлөвлөлт нь зөвхөн техникийн ажил биш харин жендэрийн төлөвлөлтийг хэд хэдэн аргаар хийж болохыг онцлов. Нэгдүгээрт, жендэрийн төлөвлөлт нь улс төрийн болон техникийн шинж чанартай байдаг, хоёрдугаарт, энэ нь төлөвлөлтийн явцад зөрчилтэй тулгарч байдаг, гуравдугаарт, энэ нь шинэчлэн өөрчлөх үйл явцыг багтаадаг, дөрөвдүгээрт, жендэрийн төлөвлөлтийг мэтгэлцээний замаар тодорхойлдог.
Мозерын загварын гурван үндсэн ойлголт байдаг.
Эмэгтэйчүүдийн гурвалсан үүрэг;
Жендэрийн практик болон стратегийн хэрэгцээ;
Эмэгтэйчүүд хөгжилд болон Жендэр ба Хөгжил бодлогын хандлагын ангилал (бодлогын матриц).

Жендэрийн гурвалсан үүрэг. Энэ нь “хэн юу хийдэг вэ?” гэсэн асуултаар хөдөлмөрийн жендэрийн хуваарилалтын зураглалыг хийдэг. Мозер бага орлоготой эмэгтэйчүүдийн “гурвалсан үүрэг”-ийг тодорхойлсон. Эмэгтэйчүүдийн гурвалсан үүрэг нь нөхөн үржихүйн, бүтээмжтэй, олон нийтийн үйл ажиллагаанаас бүрдэнэ. Харин эрэгтэйчүүд юуны түрүүнд бүтээмжтэй, нийгэм улс төрийн үйл ажиллагаа эрхэлдэг.
Нөхөн үржихүйн ажил: Мозерын тодорхойлсоны дагуу энэ нь гэрийн ажил хийх, гэр бүлээ халамжлах, хүүхэд төрүүлэх, асрах, хоол бэлдэх, ус авах, түлш цуглуулах, дэлгүүр явах, гэр бүлийн эрүүл мэндийн тусламж үйлчилгээ. Ядуу гэр бүлд нөхөн үржихүйн ажил бол ихэнх тохиолдолд хөдөлмөр болон цаг хугацаа их шаарддаг бөгөөд энэ нь бараг үргэлж эмэгтэйчүүд, охидын үүрэг байдаг.
Бүтээмжтэй ажил: Үүнд бараа, бүтээгдэхүүн үйлдвэрлэх, наймаа худалдаа эрхлэх, улсын ажил хийх, хувиараа хөдөлмөр эрхлэх зэрэг үйл ажиллагаа орно. Эмэгтэй, эрэгтэй хүмүүс хоёулаа бүтээмжтэй

ажилд оролцож болох боловч үүрэг, хариуцлага нь хоорондоо ялгаатай байдаг. Эмэгтэйчүүдийн бүтээмжтэй ажил нь ихэвчлэн эрэгтэйчүүдээс бага харагддаг бөгөөд үнэлэмж бага байдаг.
Олон нийтийн ажил: Энэ ажлуудад хамтаараа үйл ажиллагааг зохион байгуулдаг нийгмийн арга хэмжээ, үйлчилгээ бүхий баяр ёслол, тэмдэглэлт үйл ажиллагаа, хамт олны уур амьсгалыг сайжруулах арга хэмжээ, бүлэг, байгууллагуудын ажилд оролцох, улс төрийн үйл ажиллагаа орно. Эмэгтэй, эрэгтэй хүмүүсийн аль аль нь олон нийтийн ажилд оролцдог боловч энд жендэрийн хөдөлмөрийн хуваарилалт давамгайлдаг.
Мозер олон нийтийн ажлыг хоёр төрөлд ангилсан. Олон нийтийн ажлын удирдан зохион байгуулах ажлыг үндсэндээ эмэгтэйчүүд нөхөн үржихүйн үүргээ сайжруулах зорилгоор хийдэг. Ийм үйл ажиллагаа нь ихэнхдээ эмэгтэйчүүдийн чөлөөт цагаараа гүйцэтгэдэг сайн дурын цалингүй ажил байдаг. Харин улс төрийн ажилд голчлон эрчүүд оролцдог.
Эмэгтэйчүүд, эрэгтэйчүүд, хөвгүүд, охидууд эдгээр ажлуудад тодорхой хэмжээгээр оролцдог боловч эрчүүд нөхөн үржихүйн ажлыг харьцангуй бага хийдэг. Олон улс орнуудад эмэгтэйчүүд, охидууд нөхөн үржихүйн төдийгүй бүтээмжтэй ажлыг давхар хийдэг. Мозерын загвараар эмэгтэйчүүд бүтээмжтэй ажлын хажуугаар нөхөн үржихүйн болон олон нийтийн ажилд оролцдог боловч үүнийг зохистой үнэлэх хандлага алга байна.
Ер нь ажил үүргийг ижил үнэлэх боломжийг хангах зорилготой юм. Нөхөн үржихүйн ажил хүний оршин тогтнох, ажиллах хүчийг хадгалах, амьдрахад нэн чухал боловч “жинхэнэ” ажил гэж тооцогддоггүй. Жишээлбэл, хүмүүсээс ямар ажил хийдэг талаар асуухад тэдний хариулт нь ихэвчлэн бүтээмжтэй ажил, ялангуяа цалинтай эсвэл орлоготой ажилтай холбоотой байдаг.
Гурван үүргийн шинжилгээг төлөвлөлтийн хүрээнд ашиглах нь чухал бөгөөд аль нэг ажил үүргийн нөхцөл байдал нөгөө хоёр үйл ажиллагаанд шууд нөлөөлж байдаг.
Жендэрийн практикийн болон стратегийн хэрэгцээ. Мозерын үзэл баримтлал нь эмэгтэйчүүд эрэгтэйчүүдээс ялгаатай хэрэгцээтэй байдаг гэсэн санаанд суурилдаг бөгөөд энэ нь зөвхөн эмэгтэйчүүдийн гурвалсан үүрэгтэй холбоотой төдийгүй ихэнх нийгэмд эмэгтэйчүүд эрэгтэйчүүдээс хараат байдалтай байдгаас шалтгаалдаг.
Мозер жендэрийн практикийн болон стратегийн хэрэгцээг авч үзсэн.
Жендэрийн практикийн хэрэгцээ: Мозер үзэхдээ жендэрийн практикийн хэрэгцээ нь эмэгтэйчүүдийн одоогийн үйл ажиллагаанд нь тусламж болдог гэж тодорхойлжээ.
Эмэгтэйчүүдийн жендэрийн практикийн хэрэгцээг хангахад чиглэсэн дараах зүйлсийг багтаана.
Үүнд:
Усан хангамж;
Эрүүл мэндийн тусламж үйлчилгээ;
Өрхийг тэжээхийн тулд орлого олох боломж;
Орон сууц, анхан шатны үйлчилгээ;
Хоол хүнс хүртээмж
Жендэрийн стратегийн хэрэгцээ: Мозер хэлэхдээ хэрэв энэхүү хэрэгцээ хангагдсан бол эмэгтэйчүүд, эрэгтэйчүүдийн хоорондох хүч тэнцвэргүй байдлыг өөрчлөх боломжийг эмэгтэйчүүдэд олгох болно. Жендэрийн стратегийн хэрэгцээ тодорхой нөхцөл байдалд өөр өөр байдаг. Эдгээр нь хууль ёсны эрх мэдэл, гэр бүлийн хүчирхийлэл, цалингийн тэнцвэр зэрэг асуудлуудыг багтааж болно. Жендэрийн стратегийн хэрэгцээг хангах нь эмэгтэйчүүдэд илүү тэгш байдлыг хангахад тусалдаг бөгөөд тэдний захирагдмал байр суурийг ганхуулдаг.
Эмэгтэйчүүдийн жендэрийн стратегийн хэрэгцээг хангахад чиглэсэн арга хэмжээнд дараахь зүйлс орно. Үүнд:
Хөдөлмөрийн жендэрийн хуваарьтай холбоотой асуудал;
Гэрийн хөдөлмөр, хүүхдийн асрамжийн ачааллыг бууруулах;
Хууль тогтоомж, эрх зүйн тогтолцоо гэх мэт ялгаварлан гадуурхах хэлбэрийг арилгах;
Нөхөн үржихүйн эрүүл мэндийн үйлчилгээ үзүүлэх,

Эрэгтэйчүүдийн хүчирхийллийн эсрэг авах арга хэмжээ
Эмэгтэйчүүд хөгжилд болон Жендэр ба Хөгжил бодлогын матриц. Энэ нь гол төлөв одоо байгаа төсөл, хөтөлбөр, бодлогод ямар хандлага ашиглагдаж байгааг үнэлэх үнэлгээний хэрэгсэл юм. Бодлогын хандлагыг судалснаар тэдгээрийн сул тал, тулгарч болох бэрхшээлийг урьдчилан мэдэж чадна.
Янз бүрийн хандлага эмэгтэйчүүдийн байр суурийг өөрчлөхөд жендэрийн практик эсвэл стратегийн хэрэгцээг хэр хангаж байна вэ гэсэн асуултанд Мозерын загвар анхаардаг. Мозер нь хөгжлийн төлөвлөлтөд давамгайлж байсан таван янзын бодлогын хандлагад дүн шинжилгээ хийж, түүнийг халамж, тэгш байдал, ядуурлын эсрэг, үр ашиг, чадавхжуулах хандлага гэж тодорхойлжээ. Энэхүү бодлогын өөр өөр хандлага нь хатуу он цагийн дарааллаар гараагүй болно.
Халамж: Энэ нь 1950-70 онд хамгийн их хэрэглэгдэж байсан боловч өнөөг хүртэл хүчтэй нөлөөтэй хэвээр байна. Халамжийн арга нь эмэгтэйчүүдийг зөвхөн нөхөн үржихүйн үүрэгт нь дэм болохоос тэднийг хөгжлийн үйл ажиллагааны идэвхгүй ашиг хүртэгчид гэж үздэг. Эмэгтэйчүүдийн ээжийн үүргийн жендэрийн практик хэрэгцээг хангах, жишээлбэл, хоол хүнсээр тусламж үзүүлэх, хоол тэжээлийн дутагдлын эсрэг арга хэмжээ авах, гэр бүл төлөвлөлтийг дэмжих зэрэг зорилготой.
Эрх тэгш байдал: НҮБ-ийн хувьд Эмэгтэйчүүд хөгжилд хандлагыг 1976-1985 оны хооронд хөгжлийн үйл ажиллагаандаа өргөн ашиглаж байв. Үүний зорилго нь эмэгтэйчүүдийн тэгш байдлыг хангах явдал юм. Тэгш байдлын хандлага нь эмэгтэйчүүдийг хөгжлийн идэвхтэй оролцогч гэж хүлээн зөвшөөрч гурвалсан үүргийг ухамсарлаж, төрийн шууд оролцоо, эмэгтэйчүүдэд улс төр, эдийн засгийн бие даасан байдал олгох, эрчүүдтэй харьцуулахад тэгш бус байдлыг бууруулах замаар эмэгтэйчүүдийн стратегийн жендэрийн хэрэгцээг хангахыг зорьж байсан.
Ядуурлын эсрэг: Энэ бол 1970-аад оноос хойш хэрэгжсэн энэ хандлагын зорилго нь ядуу эмэгтэйчүүдийн хөдөлмөрийн бүтээмжийг нэмэгдүүлэх замаар ядуурлаас гаргахад оршино. Энэхүү хандлага нь эмэгтэй хүний бүтээмжтэй үүргийг хүлээн зөвшөөрч, орлого олох, ялангуяа жижиг хэмжээтэй төслүүдэд оролцуулж жендэрийн хэрэгцээг хангахыг эрмэлздэг.
Үр ашиг: 1980-аад оны зах зээлийн хямралаас хойш гарсан хандлагын зорилго нь эмэгтэйчүүдийн эдийн засагт оруулсан хувь нэмэрийг ашиглан хөгжлийг илүү үр дүнтэй, үр ашигтай байлгах явдал юм. Энэ нь бүх гурван үүргийг хүлээн зөвшөөрч, эмэгтэйчүүдийн жендэрийн практик хэрэгцээг хангах зорилготой юм.
Боломжоо өргөжүүлэн чадавхжуулах: Энэ бол хамгийн сүүлийн үеийн хандлага бөгөөд зорилго нь эмэгтэйчүүдийн өөрсдийнх нь санаачлагыг дэмжих замаар чадавхжуулах, улмаар өөртөө итгэх итгэлийг нэмэгдүүлэхэд оршино. Эмэгтэйчүүдийн захирагдах байдал нь эрэгтэй хүний дарангуйлал колони ба неоколоничлолын дарамтаас үүдэлтэй гэж үздэг. Энэ хандлага нь эмэгтэйчүүдийн анги давхраа, арьс өнгө, нас гэх мэт олон хүчин зүйлээс хамааралтай бөгөөд эмэгтэйчүүдийг дарангуйлахтай тэмцэхэд янз бүрийн түвшинд арга хэмжээ авах шаардлагатай гэж үздэг. Боломжоо өргөжүүлэн чадавхжуулах хандлага нь эрх мэдлийн боломжоос хүртэж байр сууриа өөрчлөхийн тулд илүү ихийг хийх ёстой гэдэг.
Жендэрийн дүн шинжилгээний матриц. Жендэрийн дүн шинжилгээний матрицийг Рани Паркер нь Ойрхи Дорнодын ТББ-д ажилладаг хөгжлийн ажилтнуудтай хамтран ажиллаж байхдаа боловсруулсан. Тэд өөрсдийн ажлын хүрээнд тохирох загвар шаардлагатай байгааг харж, үүний үр дүнд боловсруулсан жендэрийн дүн шинжилгээний матриц нь бодит байдал ба оролцооны төлөвлөлтийн үзэл санаанд маш их нөлөөлсөн. Энэ нь санхүүжилт болон цаг хугацааны хомсдол, бичиг үсэг үл мэдэх, жендэрийн үүргийн талаар тоон мэдээлэл хангалтгүй эсвэл байхгүйгээс үүдэлтэй бэрхшээлийг зохицуулахад дэм болж чадсан. (Candida March, Ines Smyth, Maitrayee Mukhopadhy, 2010)
Жендэрийн дүн шинжилгээний матриц нь тухайн хөтөлбөр үйл ажиллагаа орон нутгийн эрэгтэй, эмэгтэй хүмүүст ямар нөлөө үзүүлж болохыг түргэн хугацаанд тогтооход тусалдаг оролцооны аргачлал буюу дүн шинжилгээний хэрэгсэл юм. Энэ аргыг хэрэглэснээр тухайн олон нийтийн өөрсдийнх нь нөлөөгөөр бий болсон жендэрийн асуудал юу болох, түүнийг дүгнэн шинжлэх боломжтой болно.
Жендэрийн дүн шинжилгээний матрицийг ашиглах нь орон нутгийн хамгийн анхан шатны нэгжид жендэрийн дүн шинжилгээг хийхээс гадна асуудлууд хоорондоо хэрхэн уялдаж байгааг илрүүлэх ач холбогдолтой. Жендэрийн дүн шинжилгээний матриц нь дараах зарчмууд дээр тулгуурладаг. Үүнд:
Жендэрийн дүн шинжилгээг хийхэд шаардлагатай бүх мэдлэг, мэдээлэл нь судлагдахуун болж байгаа хүмүүсийн амьдрал дунд оршиж байдаг.

Жендэрийн дүн шинжилгээнд оролцсон хүмүүс л дүн шинжилгээний дүгнэлтэнд дахин саналаа хэлэх, өөрчлөх боломжтой.
Жендэрийн дүн шинжилгээний матриц нь тухайн олон нийтэд хандан хэрэгжүүлэх хөндлөнгийн үйл ажиллагаа буюу төсөл хөтөлбөрийн үр нөлөөг (эдгээрийн үр дүнд бий болно хэмээн төсөөлж байгаа өөрчлөлтүүд) эмэгтэйчүүд, эрэгтэйчүүд, өрхийн болон олон нийтийн гэсэн дөрвөн түвшинд шинжлэн дүгнэдэг (нас, нийгмийн давхарга, яс үндэс гэх зэрэг бусад түвшний үзүүлэлтүүдийг тухайн төслийн зорилго, зорилтоос хамааран нэмж оруулж болно. Энэ нь бусад хүчин зүйлсийн үйлчлэлийг харуулах давуу талтай байж болно) (ЖҮХ, 2014).

Энэ аргачлал нь шинжилгээний дөрвөн хүрээ, дөрвөн чиглэлтэй. Үүнд:
Дөрвөн хүрээ:
Эмэгтэйчүүд: Зорилтот бүлэгт багтаж буй бүх насны эмэгтэйчүүд
Эрэгтэйчүүд: Зорилтот бүлэгт багтаж буй бүх насны эрэгтэйчүүд
Өрх: Нэг өрх гэр бүлээс хамаарахгүй байсан ч хамтдаа амьдарч байгаа эмэгтэй, эрэгтэй хүмүүс, хүүхдүүд
Олон нийт: Төслийн зорилтот орон нутгийн бүх ард иргэд

Дөрвөн чиглэл:
Хөдөлмөр: Тухайн санал болгож байгаа хөндлөнгийн оролцоо буюу төсөл хөтөлбөрийн үүрэг зорилтуудтай холбогдон гарах өөрчлөлтүүдэд хамаарна. Хэдий хэрийн хөдөлмөр шаардагдах (мэргэшсэн эсхүл туслах ажил, албан боловсрол, сургалт), тухайн ажлын цар хүрээ (хэдэн хүн тухайн ажлыг гүйцэтгэх, хэр ихийг тэдгээр хүмүүс хийж чадах, хүн хөлсөөр ажиллуулах зайлшгүй шаардлагатай эсхүл өрхийн гишүүд хийх боломжтой)
Цаг хугацаа: Тухайн төсөл, үйл ажиллагаатай холбогдон гарах ажлыг гүйцэтгэхэд шаардагдах хугацааны өөрчлөлттэй хамааралтай.
Хөрөнгө нөөц: Төслийн үр нөлөөгөөр бий болох хөрөнгө нөөцийг (орлого, газар, зээл) хүртэхтэй холбоотой өөрчлөлтүүд, тэдгээр нөөцийг захиран зарцуулах байдал нь бүлгүүдийн хувьд хэрхэн (ихсэх эсхүл багасах) өөрчлөгдөж байгаа г.м
Нийгэм-соёлын хүчин зүйлс: Тухайн төслийн үр нөлөөгөөр оролцогчдын нийгмийн байдалтай холбоотой өөрчлөлтүүд (жендэрийн үүрэг, байр сууринд орж байгаа өөрчлөлтүүд мөн судлагдана).

Аргачлалын эерэг талууд:
Энгийн бөгөөд дэс дараалалтай. Түгээмэл хэрэглэгддэг ангилал, үзэл баримтлалыг ашигладаг. Хувьсах боломжтой (суралцах үйл явцыг эхлүүлдэг).
Олон нийтийн оролцоог хангаснаар доороос дээш чиглэсэн буюу иргэдийн санаа бодолд тулгуурласан судалгааны хэв шинжийг бэхжүүлнэ.
Оролцогч талууд хөтөлбөрийн зорилтууд болон дүн шинжилгээ хийх талбаруудыг тодорхойлж байгаагаараа энэ нь бодитой оролцооны үйл явц болдог.
Жендэрийн үнэлгээний матриц нь эрх мэдлийн харилцааг өргөн хүрээнд зураглах, тэгш бус байдлыг үүсгээд байгаа хүчин зүйлсийг илрүүлэх, улмаар тухайн олон нийт дэх жендэрийн үүрэг, байр суурь, нөөцүүдийн талаарх суурь ойлголтуудыг авахад тусладаг.
Эрэгтэй, эмэгтэй эсхүл улс төрийн бүлэглэл гэх зэрэг өөр өөр оролцогч талуудын дүн шинжилгээнд төвлөрсөнөөр тухайн олон нийтийн өвөрмөц, зөвхөн тэдэнтэй хамааралтай мэдээллүүдийг гаргаж ирдэг.
Эрэгтэй, эмэгтэй хүмүүсийн хоорондын жендэрийн харилцааг онцолж үзэхээс гадна туулсан туршлагыг тус тусад нь судлан үздэг.
Үр нөлөөг оролцооны аргаар үнэлэх судалгааны ажилд ашиглаж болно.

Тоо баримт хурдан цуглуулахад ашиглаж болно.

Анхаарах зүйлс:
Сайн чиглүүлэгчтэй байхыг шаарддаг /олон нийтэд хэлэлцүүлэг хийх, удирдах чадавхитай хүн байна/.
Ангиллын хувьд хэт өргөн хүрээг хамарсанаас зарим хүчин зүйлс нь орхигдох талтай. Чиглүүлэгч нь тухайн дүн шинжилгээг хамарч байгаа ангилал нь энгийнээс эхлээд олон сэдвийг дотроо багтааж буй гэдгийг дахин дахин сануулж байх шаардлагатай болдог. Жишээ нь: хөдөлмөр гэсэн хэсэгт ур чадвараас гадна сургалтын тухай ярилцах шаардлага гарч байхад нөөцтэй холбогдуулан хүртээмж, удирдлага гэсэн 2 талаас нь авч үзэх гэх мэт.
Тухайн олон нийт дундах хамгийн эмзэг бүлгийн гишүүдийг оролцуулахгүй байх талтай.
Төсөлд хэн оролцож байгааг тогтоох буюу эсхүл хэнийг олон нийт гэж тооцох вэ гэдгийг тодорхойлох нь амаргүй байж болзошгүй (ЖҮХ, 2014).

Хүйсээр ангилсан мэдээлэл, түүний ач холбогдол. Хүйсээр ангилсан мэдээлэл нь эмэгтэйчүүд, эрэгтэйчүүдийн бодит амьдралыг тусгасан, жендэрийн бодлого, үйл ажиллагааг боловсруулахад харгалзан үздэг мэдээллийг хэлнэ. Хүйс нь статистикийн үзүүлэлт болохын хувьд эмэгтэйчүүд, эрэгтэйчүүдийн нийгэмд эзлэх байр суурийн ялгаа, тэдний амьдрах орчны динамикийг үнэлэх үндэс суурь болдог. Тиймээс хүйсээр ангилсан мэдээлэл нь мэдлэгийг нэмэгдүүлж, өөрчлөлтийг өдөөж байдаг.
Жендэрийн статистик нь эрэгтэй, эмэгтэй хүмүүсийн бодит амьдралтай холбоотой жендэрийн тэгш байдлын талаарх ойлголт, бодлоготой хамаарал бүхий статистик мэдээллийг олж илрүүлэн, боловсруулж тараан түгээх, бодлогод ашиглах үйл явц юм (ЖҮХ, 2018). Жендэрийн статистик нь нийгэм, эдийн засгийн хөгжлийн судалгаа болон жендэрийн үзүүлэлтийг ойлгоход шаардлагатай бөгөөд жендэрийн тэгш байдлыг хангахад шаардлагатай бодлогын хүрээг бүрдүүлж, засгийн газрын хөтөлбөрүүдийн үр ашиг, үр нөлөөг хянах, үнэлэхэд ашигладаг. Бодлого, судалгаа, олон нийтийн мэтгэлцээн нь жендэрийн тэгш байдал, эмэгтэйчүүдийг чадавхижуулахад чиглэгдэж байдаг. Ихэнх тохиолдолд жендэрийн үзүүлэлтүүд нийгэм, эдийн засгийн бодлого үйл ажиллагаанд нөлөөлдөг боловч энэ нөлөө нь өнөөдөр илэрхий харагдахгүй байж болох ч алсдаа хөгжлийг түргэсгэх хүчин зүйл болдог. Иймд хүн амын янз бүрийн бүлэг болон эрэгтэй, эмэгтэй хүмүүст үзүүлэх бодлогын нөлөөллийн ялгааг ойлголгүйгээр тавьсан зорилгодоо хүрэх боломжгүй тул нөхцөл байдлыг судлах хүйсээр ангилсан мэдээлэл бүхий сантай байх нь чухал юм.
Хүйсээр ангилсан статистикийн системийг сайжруулахын тулд жендэрийн статистикийг ашигладаг бүх чиглэлийг хөгжүүлэх хэрэгтэй. Статистик тоо баримт гаргадаг, түүнийг ашигладаг хүмүүсийн хооронд яриа хэлэлцээ байгуулах нь нэн чухал. Эмэгтэйчүүд, эрэгтэйчүүдийн нийгэм, эдийн засгийн хөгжилд оруулсан хувь нэмэр, үйл ажиллагааг илүү сайн тусгах үзэл баримтлал, арга зүй, статистик мэдээллийг боловсронгуй болгоход тусладаг. Жендэрийн статистикт жендэрийн хэвшмэл ойлголт, хүйс, ялгаварлан гадуурхалтад хүргэж болзошгүй нийгэм, соёлын хүчин зүйлийг харгалзан үзэх шаардлагатай. Үүний үр дүнд ихэнхдээ эмэгтэйчүүдийн талаар илүү үнэн зөв, бүрэн мэдээллийг олж авахаас гадна эдийн засаг, нийгмийн бодит байдлыг үнэлэхэд дэм болно. Албан ёсны статистикийн бусад бүх салбарын нэгэн адил жендэрийн статистикт НҮБ-ын Статистикийн хорооноос 1994 онд баталсан үндсэн зарчмуудыг баримтлах нь чухал гэж үзсэн. Үүнд:
Алагчлалгүй, тэгш хүртээмжтэй байдал
Албан ёсны статистикийг гаргахдаа мэргэжлийн стандарт, ёс зүйн зарчмуудыг дагаж мөрдөх, (статистик тоо мэдээ цуглуулах, боловсруулах, хадгалах, танилцуулах аргыг сонгох) (НҮБ-ын Статистикийн алба. 1994).
Жендэрийн дүн шинжилгээг нийгмийн бүхий л салбарт хийж болох бөгөөд аливаа бодлого, хөтөлбөрт ялангуяа хөгжлийн төлөвлөлтөд эмэгтэйчүүд, эрэгтэйчүүдийн ялгаатай хэрэгцээ шаардлага болон нөхцөл байдлаас шалтгаалсан нөлөөллийн талаарх мэдээллийг олж авахаас гадна нас, хүйс, арьс өнгө, үндэс угсаа, соёл, анги давхраа, нас, зан байдал, хөгжлийн бэрхшээлээс хамааран нийгэм,

соёл, эдийн засаг, хууль эрх зүйн үйл ажиллагаанд эмэгтэй, эрэгтэй хүмүүсийн оролцооны янз бүрийн хэлбэрийг ойлгоход чухал үүрэгтэй.

НОМ ЗҮЙ
ЖҮХ. (2014). Жендэрийн тэгш байдлын үзэл баримтлалыг бодлого төлөвлөлт, үйл ажиллагаанд тусгах нь. Улаанбаатар.
Candida March, Ines Smyth, Maitrayee Mukhopadhy. (2010). A Guide to GenderAnalysis Frameworks.
Oxfam .
Queensland government. (2009). Gender analysis toolkit. Brisbane: Office for Women.
UNDP. (2016). How to conduct a Gender analysis. A guidance note for UNDP staff.
ХЭХТ. (2003). Жендэр судлалын удиртгал. Улаанбаатар.
УИХ. (2011). Жендэрийн эрх тэгш байдлыг хангах тухай хууль.
УИХ. (2011). Жендэрийн эрх тэгш байдлыг хангах үндэсний хөтөлбөр.
ЖҮХ, АХБ. (2019) Монгол улсын жендэрийн нөхцөл байдлын дүн шинжилгээ: 2005 оноос өнөөг хүртэлх ололт амжилт ба сорилт, сургамж. Улаанбаатар.

